
527 hitz

«Haurren indarkeriaz hitz egiteak ez digu beldurrik eman behar» 

Lehen Hezkuntzan indarkeria fisikoaren gaia lantzeko premia badagoela dio Concepcion Sanchezek

 
asier iturriagaetxebarria - BILBO 

Indarkeria gizartean dagoen zerbait da, baina Lehen Hezkuntzako ikastetxeetan ez da horretaz hitz egiten. Horixe salatu du Concepcion Sanchez Blanco A Coruñako Unibertsitateko (Galizia) Hezkuntza Zientzietako irakasleak Indarkeria fisikoa. Identitateak eraikitzen liburuan (Grau argitaletxea). «Indarkeriaz hitz egiteak beldurra ematen digu, eta indarkeria hori haurren artekoa bada, oraindik eta gehiago. Hala ere, ikastetxeetan horretaz hitz egin behar dugu, errealitate horretaz kontziente bagara, horri buelta ematea errazagoa izango delako». 

Sanchez Blanco Bilboko Megadendan egon da, bere azken lana aurkezten. Galiziako Lehen Hezkuntzako ikastetxeetan izan da lan hori egiteko materiala prestatzen. Ikasgeletan eta jolastokietan izan da, etengabe neska-mutikoen jokaerei begira. Esan duenez, hasieran kosta egiten zitzaion haurren artean zeuden indarkeria jarreretan erreparatzea. «Ni emakumea naiz, eta ni ez naute gerrarako hezi; hori gizonei dagokie. Indarkeriaren errealitatea ikusi ahal izateko betaurreko egokiak jantzi nituen arte, ezin nuen ezer ikusi».Baina jantzi zituen betaurreko berezi horiek, eta hasi zen errealitate gordin hori ikusten. Makina bat adibide aipatu ditu, horietako batzuk oso esanguratsuak. Esaterako, objektu pribatuek eragindako indarkeria. «Haur batek ondokoari esaten dio ondoko beste haur hori jotzen badu bere pilota edo jostailua utziko duela. Eta hori gertatzen da. Haurrak ez du hori bere kabuz ikasi; nonbaitetik etorri zaio hori». 
Ipuin tradizionaletako indarkeria zantzuak 

Horrelako eta antzeko jokaerak gizarteak berak irakasten dizkiela haurrei zehaztu du Sanchez Blancok. Telebista saioetan, filmetan eta antzekoetan sarri ikusten dira indarkeriazko jarrerak. Baina marrazki bizidunetan eta ipuin tradizionaletan ere bai. Edurne Zuri eta zazpi ipotxak ipuinean, adibidez, amaginarrebak Edurne Zuri pozoitzen du, eta hiltzailea bidaltzen du berarengana. Antzeko adibideak asko eta asko direla nabarmendu du. «Ipuin tradizionalak aukera ezin hobeak dira haurrekin indarkeriaren gaia aztertzeko». 

Izan ere, gizartean dagoen indarkeriaz ume txikiekin ere hitz egin behar dela uste du A Coruñako Unibertsitateko irakasleak. «Haurrei ezin zaie dena eginda eman. Haurrek badakite hausnartzen, eta indarkeriaren inguruan ere gauza bera egin behar dute. Errealitatea ulertu behar dute».Eskola azukre ontzi batean sartuta dagoela eta urte askoan horrela izan dela salatu du. «Haurtzaroa zoragarria dela ematen du egungo ikastetxeetan. Dena da ona, xaboi ponpak baino ez daudela ematen du. Zoritxarrez, errealitatea beste bat da, eta hezkuntza sistema horretara egokitu behar da berandu baino lehen».Eskolak beren errealitatea aintzat hartzen ez duela ikusita, neska-mutiko batzuk horren aurka errebelatzen dira. Esaterako, baztertutako familietako seme-alabak edo gerra batetik ihes egin behar izan duten etorkinen seme-alabak. «Horiek oso ondo dakite errealitatea ez dela eskolan azaltzen dieten modukoa. Ez nau harritzen horietako batzuk izaten duten jarrerak».Lehen Hezkuntzako haur txikiei indarkeriaren gaia nola azter daitekeen aztertuta dauka Sanchez Blancok. Telebista saio bateko 3-4 minutu ikustea eta gero horren inguruko eztabaida egitea proposatzen du; baina beti hitz egitea. «Sistema neoliberal honetan, jabetza pribatua daukanak, boterea daukanak, ondokoari kalte egiten dio, justizia soziala egin beharrean. Eskolak justizia soziala egiten irakatsi behar du, eta objektu pribatuei buruzko arau zehatzak ezarri behar ditu, partekatuak izan daitezen».Objektuek pertsonen identitateak indartzean daukaten indarraz mintzatu da. «Lehen familiaren babesa geneukan. Orain ez, eta edozer gauzak balio digu identitatea lantzeko: futbol talde bat edo musika talde bat izan daiteke. Babesa behar dugu. Hori oso-oso txikitatik egiten ikasten dugu eta heldutasunera heltzen da». 

